
ХАР ХЭЭРИЙН НҮДЭНД ХАРААНЫ ШИЛ ЗҮҮСЭН НЬ

	 

	Нэгдэл олондоо

	Нэр хүндтэй

	Манай сумын

	Малчин Готов

	Улс даяарт

	Уяач цолтой

	Хурдан хүлгийг

	Хараад танина

	Хумбан туурайгаар нь

	Шинжээд танина.

	Алхаж явахад нь

	Ажаад танина

	Уяатай байхад нь

	Үзээд танина.

	Унгалдах дууг нь

	Сонсоод танина

	Торомгор нүдийг нь

	Тольдоод танина

	Толгой юуг нь

	Илээд танина.

	Хүлэг танихдаа

	Хүнээс гоц гэж

	Аймаг даяартаа

	Алдартай билээ

	Сум нэгдэлдээ

	Цуутай билээ.

	Хөвчийн гүнд

	Хөхөө донгодож

	Хөх ногооны

	Униар татаж

	Хөрст дэлхийд

	Хөшиглөн буух

	Хурмаст тэнгэр

	Хураа хайрлаж

	Алтан наран

	Агаараас ээж

	Газар дэлхий

	Гарц сайтай. 

	Зуны дэлгэр улиралд

	Зусланд айлууд буув

	Энэ жил Готов гуай

	Эртнээс наадамд зэхэв.

	Нэгдлийн сүргээс

	Нэрлэн байж

	Арваад хүлгийг

	Авчирч уяв.

	Аймгийнхаа наадамд

	Аваачна гээд

	Унтах нойроо хасан

	Ус өвсийг нь тааруулав

	Соргог бэлчээрт идээшлүүлэн

	Сойлго хүчийг нь тэгшлэв. 

	Хүлэг морьдоо

	Хөлслөх үед нь

	Эсгий тохмыг нь

	Эмээлд нь тааруулж

	Хазаар ногтны

	Хатуу зөөлнийг

	Нэмнээ юуны нь

	Нимгэн зузааныг

	Унах хүүхдэд нь

	Учирлан хэлнэ

	Зааж зөвлөж

	Захиж сургана.

	Аагим халуунд

	Ангачих вий

	Ширүүн бороонд

	Ширвээдчих вий

	Өл алдчих вий гэж

	Өглөө үдэшгүй зовж

	Хоног улирах бүр

	Хомоолыг нь тоолж

	Уяаг нь таарахад 

	Урам нь сэргэнэ.

	Хэцэлсэн уяан дахь

	Хэсэг морьдын дунд

	Хар хээр морь

	Хазаар даран байна.

	Жил бүрийн наадамд

	Жигүүртэн шиг хурдалж

	Аймаг сумандаа

	Алдалгүй түрүүлдэг

	Хар хээрийг

	Харахаар ирсэн

	Хөгшид настан цөм

	Хөөр баяр болж:

	— Хар хээрийн уяа

	Хачин сайхан таарчээ.

	Уяа сойлго нь бүүр

	Учиртайхан тохирчээ.

	Хар хээртэй тэнцэх морь

	Хавь ойрд үгүй гэж

	Дорж өвгөний магтахад

	Дотроо Готов баярлав.

	Соёолон насны морьд

	Соотон чихээ хайчилж

	Сойлго уяаг минь

	Сонжиж хэл гэх шиг

	Уяан дээрээ эргэцэн

	Урагш хойш дүүхэлзэнэ.

	— Хүрэн үрээнээс дахиад

	Хөлс авах хэрэгтэй

	Хээр үрээг та нар

	Хэтэрхий гундаажээ гэж

	Ямар морины уяа

	Яв цав таарсныг

	Ямар морины уяа

	Ялимгүй өөтэй байгааг

	Өглөөнөөс үдэш болтол

	Өвгөд хөгшид шүүж

	Хоорондоо цэц булаалдан

	Хор шараа маажилцана.

	Өдөр хоног өнгөрсөөр

	Өвгөчүүл хоорондоо маргасаар...

	Уулын бэл дэх

	Уяа тойрон

	Унасан хүүхдүүд

	Цангинатал гийнгоолно

	Уралдааны морьд

	Хангинатал янцгаана.

	Маргааш өглөөний

	Мандах нарыг

	Хүүхэд багачууд

	Хөгшид залуус

	Яаран хүлээнэ

	Яах гэж тэр вэ?

	Наадам эхлэх гэж

	Наадан цэнгэх гэж...

	Асар майхныг

	Алсаас харахад

	Амилан бүжих гэсэн

	Алаг цэцэг шиг

	Аль эсвэл бүүр

	Өмнөөс үлээх

	Үелзүүр салхинд

	Аварга том эрвээхий

	Алслан нисэх гэж

	Далавч юугаа дэлгэнхэн

	Даллан дэвэх шиг...

	Уулын энгэрт ч

	Уудам хөндийд ч

	Уяа уяагаар

	Уралдааны морьд

	Газар газрын

	Гарамгай хүлгүүд 

	Ган туурайгаараа

	Газар цавчилна.

	Тэдний дунд

	Эдний дотор

	«Саруул зам» нэгдлийн

	Салхин хар морин

	Хааяа чихээ солбинхон

	Хавь ойроо чагнанхан

	Гүн бодолд автанхан

	Гүнзгий санаа алданхан

	Уяатай чигээрээ

	Унтсаар байна.

	Зүүрмэглэн зогсохдоо

	Зүүдэн дундаа, хааяа

	Ухасхийн цочиж сэрээд

	Үүрсэн янцгааснаа

	Үүрэглэнхэн эхэлнэ.

	Уралдаан бүхэнд

	Унаж түрүүлдэг

	Сэргэлэн хүүгийн

	Сэтгэл нь зововч

	«Түмэн морьдын

	Тоосон дундаас

	Түгдрэлгүй цойлон

	Түрүүлж гарахаа

	Санан санан

	Санаашран байна уу?

	Бодол бодон

	Бодлогошрон байна уу?

	Сэтгэл зоволтгүй ээ

	Салхин хар аа!» гэж

	Хурдан харынхаа

	Итгэлийг батлах гэж

	Хошуу магнайг нь

	Илэн илэн таалав.

	— Сайн хүлэг морин

	Салхи татуулан хурдлахын

	Урьд өдөр нь заавал

	Унтдаг юм гэж

	Өвгөдийн яриаг сонссоноо

	Өнөөдөр эргэн санаад

	Салхин хараа ширтээд

	Санаа сэтгэл нь амрав

	Зуны шөнийн одод

	Зулай дээр гялалзаад

	Сэвшээ салхи өмнөөс

	Сэвэлзэнхэн үлээнэ.

	Маргааш өглөөний

	Мандаж гарах нарыг

	Салхин хар ч хүлээнэ

	Самдан хүү ч хүлээнэ.

	Тэр хоёрын аль нь ч

	Тухалж ер унтсангүй

	Уралдааны замыг сэтгэлдээ

	Ургууланхан бодно.

	Замын чулуунаас

	Зайланхан гарахаа

	Халтиргаатай газрыг

	Хажуулданхан өнгөрөхөө

	Тоостой замыг

	Товчлонхон хурдлахаа

	Самдан хүү сэтгэлдээ бодно

	Салхин хар бас адилхан бодно.

	Олон хүлэг гэнэт

	Огло үсрэн эргэв

	Хурдалсан морьд

	Цойлсон сум шиг

	Хуйларсан тоос

	Цоргисон утаа шиг

	Морьдын түвэргээн

	Мөндөр асгарах шиг

	Салхин хар

	Сурсан зангаараа

	Сум шиг хурдаар

	Сугаран гарав.

	Тэр чигээрээ

	Тэнхээ чадлаараа

	Бусдын тоосонд

	Булагдаж үзээгүй

	Хуйларсан салхи шиг

	Хурдлан давхих

	Хүсэл байвч

	Хүч байвч

	Хөөрхий минь чадсангүй.

	Хөрст дэлхий

	Хөл доор нь

	Хөрвөх шиг болов

	Алтан дэлхий

	Алга болчих шиг...

	Алга болсноо

	Ахиад тодрох шиг...

	Газрын хөрс

	Ган туурайнаас нь

	Зайлан зугтах шиг

	Займчин холдох шиг

	Харах мэлмий нь

	Харанхуйлаад ирэв

	Нүд нь эрээлжлэн

	Замаа үзэх гэж

	Зайлуул, тэгээд

	Хурдаа аажим хасаж

	Хуйларсан тоосыг захлав.

	Салхин хар морийг

	Санаа алдан хоцроход

	Эрээлжилсэн нүдний нь

	Ээдрээ гарах шиг болов.

	Ар дахь морьд нь

	Ахин дөхсөөр

	Дэргэдүүр нь бөөнөөрөө

	Дэгдэн дүүлэн өнгөрөв

	Хажуугаар нь цөмөөрөө

	Харвасан сум шиг гарав.

	Анх ингэж хар морь

	Агтын тоосонд булагдаж

	Ард нь хоцорлоо.

	Хурдлан өнгөрөх морьдын

	Хурц туурайнд үсэрсэн

	Шаварт нь будуулав

	Чулуунд нь нүдүүлэв.

	Түмэн агтын

	Түврэх дуун

	Улам холдсоор

	Уул гүвээ давж

	Бараа нь харагдахаа болив

	Чимээ нь сонстохоо зогсов.

	Салхин хараа ингэнэ гэж

	Санаа ч үгүй явсан

	Самдан хүү одоо

	Сандарч тэвдэж эхлэв.

	Унасан хурдан хүлгээ

	Урагш ахихгүй болохоор

	Уйлах шахан байж

	Ухаан жолоогүй гүүгчинэ.

	Хүлгийн хурдыг нэмэхэд

	Хүүгийн гүүглэх дуун

	Эрт урьд хэрэг болдог сон

	Энэ удаад тус болсонгүй.

	Хүүгийн тэвдэж байгааг

	Хүлэг морин мэдэвч

	Яая гэх вэ, одоо

	Яах ч арга алга!

	«Хун шувуу нисэх шиг

	Хулан тахь дүүлэх шиг

	Урдаа морь оруулдаггүй

	Улаан тоосонд дарагддаггүй

	Жил бүрийн наадамд

	Жигүүртэй юм шиг хурдалж

	Барианы газар ганцаараа

	Торойтол тасархай ирдэг

	Алдарт хурдан хүлэг чинь

	Аль вэ найз аа! гэж

	Хоцорч ирдэг хүүхдүүд

	Хорыг нь маажих болов уу гэж

	Самдан хүүд бусад нь

	Сайрхан гайхуулах болов уу? гэж

	Салхин хар бодоод

	Санаа нь бас үймэрч

	Өөдгүй явдал тохиолдсонд

	Өөртөө л дэмий гомдоно.

	«Манай нэгдлийн

	Манхан шарга

	Хажуугаар нь ёстой

	Харцага шиг гарсан» гэж

	Ойр хавийн сумынхан

	Онгирч ярина байх

	«Нэгдэлч олныхоо

	Нэрийг хугаллаа» гэж

	Салхин хар бодоод

	Санаа нь дэмий үймэрч

	Өөдгүй явдал тохиолдсонд

	Өөртөө л дэмий гомдоно.

	«Уясан эзний маань

	Учир зүггүй зэмлэж

	Өл хоолыг нь тааруулсангүй

	Өлөн хөлсийг нь авсангүй гэж

	Олны зэмлэл сонсоод

	Орох газраа олохгүй яваа

	Готов өвгөн надад лав

	Гомдож байгаа байх» гэж

	Салхин хар бодонхон

	Сажлан гэлдэрсээр явав

	Самдан хүү ч гэсэн

	Сандарч тэвдэхээ болиод

	Аргамаг хурдан хүлэгт минь

	Аюулт өвчин туслаа гэж

	Айж сэтгэл нь зовоод

	Ам юуг нь татаж

	Аяархан дэвхэрч буугаад

	Хөх махыг нь илж үзэв

	Хөлсийг нь бас ажиж харав.

	Хөөрхий хүлэг морь нь

	Хөдөө алсыг ширтэнхэн

	Тугал хоёр нүднээс нь

	Тунгалаг хархан нулимс

	Тоостой зам дээр

	Тов тов дусалж байв.

	— Унаган хурдан хүлэг минь

	Уйлахын хэрэг юу байна?

	Удахгүй манайхан цуглана

	Уяач Готов гуай ч ирнэ.

	Эмч домч үзэхэд л

	Эдгэрч орхино, удахгүй

	Энд жаахан амар! гээд

	Эмээл юуг нь авахад

	Энгүй талын дундах

	Ээрэм шарилжийн ааг

	Эмийн үнэр шиг ханхлав.

	Удсан ч үгүй тэртээгээс

	Улаан тоос татуулан

	Даргын «ГАЗ жаран ес»

	Дараа нь бас нэг...

	Хоёр хөнгөн тэрэг

	Хойно урдаа оролцсоор

	Довтолгон хүрч ирэв.

	Дотроос нь манай

	Нэгдлийн дарга, орлогч

	Нэг биш хоёр эмч, 

	Сандарч тэвдсэн Готов гуай

	Самдангийн өвгөн аав

	Тэгээд л баахан хүмүүс

	Тэрэгнээс бууж ирэв.

	* * *

	Наадам өнгөрмөгц л

	Намрын ажил эхэлнэ

	Хадлан тариалан, 

	Хашаа хороо засах

	Отор нүүдэл гээд л

	Олон төрлийн ажил

	Оволзож гардаг билээ.

	Нэгдлийнхэн цөмөөрөө

	Нэг ч хүн үлдэлгүй

	Өвлийн бэлтгэл гээд

	Өндийх ч завтан алга.

	Самдан хүү ч гэсэн

	Сургууль цуглахыг хүлээж

	Аав ээждээ тусална

	Адуу малд нь явна.

	Салхин хар морио

	Санан бодон байж

	Нэгдлийн малын эмчээс

	Нэг биш, хэдэн удаа

	Ямар өвчин туссаныг

	Яриулах гэж оролдоход

	— Өвчилсөн өвчний нь онош

	Өдий болтол тодроогүй.

	Олон янзын шинжилгээ

	Одоо болтол хийж байна

	Аюултай өвчний шинж

	Алга байна билээ гэж

	Эмчийн хариулахыг сонсоод

	Элдвийг хүү сэнагалзан

	«Хар морь минь ингэхэд

	Хараа нь муудаагүй байгаа?

	Шалгаж үзье, байз» гэж

	Шамдаж тэр бодоод

	Атгасан шагай шиг болтол

	Адуун сүргээ бөөгнүүлж

	Унаа морио сэлгэн

	Уургач хүрэндээ мордон

	Хурдан хараа барьж

	Хурамхан зуур эмээллэв.

	Хар хээр мориныхоо

	Харааг нь шалгахаар

	Зүүн нүдийг нь

	Даруулж боогоод

	Жин хурдаар нь 

	Давхиж үзэхэд

	Онц мэдэгдэх юм

	Олж ер харсангүй.

	Самдан хүү одоо

	Санасандаа хүрэх гэж

	Баруун талын нүдийг

	Бас сайтар боогоод

	Ухасхийх гэтэл

	Урагш ер гишгэсэнгүй

	Унаж ойчих дөхөв

	Ухарч тэрбээр зогсов.

	Хар хээр морины

	Хараа нь муудсаныг

	Эмчид сануулан хэлтэл

	Энэ үгийг сонсоод

	Эргэцүүлэн хэсэг бодсоноо

	Малын эмч маргааш нь

	Маш нарийн шалгаад

	«Хараа нь мууджээ» гэсэн

	Хачин онош тогтоож гэнэ.

	«Онош нь олдсон хойно

	Одоо удаад яах вэ?

	Хараа нь муудсан хойно

	Харааны шил хийе» гэж

	Маш сонин саналыг

	Мань Самдан гаргажээ.

	— Хар морины нүдэнд

	Харааны шил зүүхэд

	Хасах хоёрыг гэх үү?

	Нэмэх дөрвийг гэх үү?

	— Хүн шиг хэлэхгүй болохоор

	Хүү минь, тэр бүтэхгүй гэж

	Малын эмч өмнөөс нь

	Мадлах санаатай хэлэхэд

	— Яагаад тэр билээ? гэсэн

	Яггүй асуулт гаргав.

	Малд шил зүүх тухай

	Маргаан тэндээс дэгдэж

	Эцсийн эцэст бүүр

	Эрдэмтэн мэргэд л шийдэх

	Түвэгтэй асуудал болж

	Төдхөн хувираад явчихав.

	Самдан хүү тэгээд

	Санасандаа хүрэхээр

	Дээрх болсон явдлыг

	Дэлгэрэнгүй цөмийг тоочин

	Нутгийнхаа нэг эрдэмтэнд

	Нууц захиа бичээд

	«Академид» гэж хаяглан

	Анхныхыгаа илгээв гэнэ.

	Хэд хоносны дараа

	Нэг захидал ирж гэнэ

	Хэрэгтэй сонин санал гэж

	Нэрт эрдэмтэн үзэж гэнэ.

	Самдан хүүд баяр хүргэж

	Сайхан ном илгээж гэнэ

	Нэгдлийн даргад, малын эмчид

	Нэр заасан захидлууд иржээ.

	Томчуулын захидлын тухай

	Тодорхой дуулаагүй ч гэсэн

	Хараа нь муудсан

	Хар хээрийн тухайг

	Самдан хүү дотроо

	Сайн мэдэж байлаа.

	Нээрээ л удалгүй

	Нэгдлийн төвд

	Хоёр гурван хүн

	Хотоос хүрч ирэв.

	Ирсэн тэр хүмүүсийг

	Эрдэмтэд гэлцэв.

	Арав гаруй хоног

	Адуун сууриар явж

	Хар хээр моринд

	Хамтын шинжилгээ хийж

	Шил тааруулах тухай

	Шийдэх ёстой болжээ

	Нэг өдөр Самданг

	Нэгдлийн конторт дуудав.

	Түүнийг яаран очиход

	Тэргүүнд нь буурал суусан

	Хүдэр чийрэг байрын

	Хүрэн царайтай эр

	Уриалагханаар мэндлэн

	Угтан тосож суулгаад

	Хар хээр морины

	Хараа нь муудсаныг

	Хэрхэн шалгасны нь

	Хэлүүлж дахин аваад

	«Сэргэлэн хүү байна» гэж

	Сэтгэл зүрхнээсээ магтан

	— Хар хээр моринд чинь

	Харааны шил тааруулна

	Удахгүй чи унах болно

	Уралдаад бас түрүүлэх болно.

	Харин тэгэхдээ анхаарах

	Хамгаас чухал зүйл гээд

	Баахан юм ярьж өгөхөд нь

	— Баярлалаа гэж хүү хэлэв.

	Самданд чухалчлан зөвлөсөн

	Саяны тэр хүн бол

	Нэг нутаг усны нь

	Нэр цуутай эрдэмтэн

	Хоролдамба байсныг

	Хожим нь хүү мэджээ.

	Өдөржин шөнөжин

	Өглөөжин оройжин

	Цас будран орж

	Цагийн аяс хүйтрэв.

	Өвлийн эхэн сард

	Өвөлжөөнд айлууд буув.

	Адуун сүрэг харин

	Аль өнтэй нутаг руу

	Аймаг сум дамжин

	Алсын оторт гарав.

	Хар хээр морины тухай

	Халуун намраар шуугьсан

	Өнөөх сүржин яриа

	Өвөл болохоор намдав.

	Одоо тэр явдлыг

	Огоорч цөм мартаад

	Отор нүүдлийн талаар

	Олонтоо ярьдаг болов.

	Хар морины

	Харааны талаар

	Самдан хүүгийн

	Санаа нь зовно.

	Хааяа зарим шөнө

	Хачин зүүд зүүдэлнэ.

	Өнгөрсөн зун ирсэн

	Өндөр цагаан эгчийн

	Томоо гэгчийн дүгрэг

	Тольтой хөх шилийг

	Хар морины нүдний

	Хараанд нь тааруулж

	Зүүгээд өгчхөж гэж

	Зүүдэн дундаа баярлана.

	Тэгэвч Самдан хүү

	Тэсэж бүүр ядаад

	Өнөөх эрдэмтэндээ

	Өөр захидал илгээв.

	Удаа ч үгүй байтал

	Улаанбаатар хотын

	Хоролдамба эрдэмтнээс

	Хоёр дахь захиа ирэв.

	— Хар хээр морины

	Харааны тэр шилийг

	Хавар болохоор хийнэ гэж

	Хариу ирүүлсэн байв

	Сар өдөр өнгөрсөөр

	Самдан хүү яарсаар

	Хүйтний эрч уярсаар

	Хүссэн өдөр нь дөхсөөр

	Цоохортсон цасны дороос

	Цэнхэртсэн яргуй бултайв

	Хагдарсан өвсний дундаас

	Нялхарсан ногоо цухуйв.

	Уулын нарийн горхи

	Хоржигнонхон урсаж

	Усны олон шувууд

	Гангананхан цугларч

	Нарны шар илч

	Угтанхан чангарч

	Ногооны шим шүүс

	Улам бүр сайжирч

	Хаврын дулаан улирал

	Хангай нутагт ирлээ.

	Малын эмч өнөөдөр

	Маш баяртайгаар

	Манайд хүрч ирээд

	— Хар моринд зүүх

	Харааны шилийг

	Өчигдрийн шуудангаар

	Өнөө эрдэмтэн явуулжээ

	Салхин харын нүдэнд

	Сайхан таарна гээд

	Хайрцгаас шил гаргав.

	Хажууд нь захиа байв.

	Томоо гэгчийн дүгрэг

	Тольтой гоё шилийг

	Яаж зүүх зааврыг нь

	Яг ёсоор нь бичсэн байв

	Аав, эмч, бид гурав

	Адуун сүрэг рүү мордов.

	Хар хээр морио

	Хазаарлан аваад

	Харааны гоё шилээ

	Хамжин түүнд зүүв

	Тэгээд бид гурав

	Тэр дор нь эмээллэв

	Хар хээр мориныхоо

	Хардаг дасгах гэж

	Унаад хэсэг зуур

	Удаанаар алхуулав.

	Гэтэл салхин хар

	Гэнэт сэргээд явчхав.

	Ишш гэх төдийд

	Ийш тийш сэрвэлзэн

	Уралдах морьд үгүй ч

	Ухасхийн давхих гээд

	Хурд хүч хоёр нь

	Хуучин шигээ тэгширч

	Агсарч тэмүүлж эхлэхийг нь

	Ажиглаж цөм мэдэв

	* * *

	Өнгөрсөн намар

	Өнөөх эрдэмтэн!

	Өөрт нь хандаж

	— Хар моринд чинь

	Харааны шил тааруулна

	Удахгүй чи унах болно

	Уралдаад ч түрүүлэх болно гэж

	Амлаж хэлсэн үгийг нь

	Ахин ахин санав

	Сайхан буурал эрдэмтнээ

	Самдан хүү бодов.

	 

	1973 он

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

